
తాలాంకనందినీపరిణయము








		
పెద్దపులులట్ల యాదవుల్ బెంచియున్న

దయ్యముల జూపి నను జంపదలఁచిరేమొ.

	క.	
నే మొఱ్ఱో యని వఱలఁగ

పాముల గాములను దెచ్చి బలవంతముగా

కామినియని జూపెద రది

సేమమె నాపెద్దపెండ్లి జేసెదరేమో!

	క.	
అన్నారదువచనంబులు

విన్నదిగా మొదలు ప్రీతి వెస మజ్జనకుం

డిన్నాళ్లు నన్ను బెంచి మ

హోన్నతశార్దూలభుక్తి కొసఁగు నిజముగన్.

	క.	
అని వాచఱచెటి కురురా

ట్తనయుని గని జనము లద్భుతమున సమీపం

బున కేఁగి వెన్ను జఱచుచు

సనయత మాయాబలాత్మజాతం జూడన్.

	చ.	
పలుచనిమోవితో మెఱుఁగుబంగరుమేనితొ సోగముక్కుతో

తెలినగుమోముతో కనులదీర్చినకాటుకనిగ్గుతో తళ

త్తళరుచివేణితో మృదుపదంబులతో చిఱునవ్వుతోడ సి

గ్గొలయఁగ జూచువారి నయనోత్సవమై గనిపించె నత్తఱిన్.

	చ.	
అది గని యచ్చటం గల జనావళి యచ్చెరువంది పల్కి రీ

సుదతి మనోహరాకృతిని జూడఁగనోడి మనోజవేదనన్

గుదిగొని వెఱ్ఱివానివలెఁ గూయదొడంగెను యిట్టి దుర్దశా

స్పదునకు సుందరాంగిని యొసంగఁగ నెట్లు విధాత గూర్చెనో!

	తే.	
కాంచనమునకు మణి యలంకారమైన

పూడ్కి, శశిరేఖ కయ్యభిమన్యుఁ డుండ

వీఁ డనుభవింపఁగోరుట వెఱ్ఱిగాదె

లక్ష్మణుఁడు గాడు వీఁ డవలక్షణుండు.

